ЯШАСИН КАМПАНИЯЛАР!


Кундалик ҳаётда турли кампаниялар ўтказиб турилишига доим гувоҳ бўламиз. Чигит экиш кампанияси, йўл ҳаракати хавфсизлиги ойлиги кампанияси, кўчат ўтқазиш кампанияси, пахта йигим-терими кампанияси… Шунга ўхшаб, вақти-вақти билан матбуотни «дадиллаштириш» кампанияси ўтказиб туриларкан. Мен «Тўртинчи ҳокимият» кўрсатувини томоша қилиб шундай хулосага келдим. Олий Мажлиснинг охирги сессиясида Президентимиз томонидан матбуот ҳақида билдирилган фикрлардан кейин «дадиллаштириш кампанияси» авж олди. Айрим оммавий ахборот воситалари -  «пайтдан фойдаланиб қолиб» десак тўгри бўлар - маълум ўлчов доирасида танқидий мақолалар эълон қила бошлади. Узунқулоқ гапларга қараганда, цензура бекор қилингандан кейин (ўн йилдан бери бизда цензура йўқ эди-ку!?) улар бажарадиган вазифани амалга ошириш газеталарнинг  муассислари зиммасига юкланибди. Умуман олганда, матбуотимизнинг ҳозирги аҳволини бошини қумга тиқиб олиб, қалтираб турган туяқушга ўхшатса бўлади. 
Мен ЎзТВ-1 канали орқали намойиш қилинадиган «Тўртинчи ҳокимият» кўрсатувининг 15 сентябр куни эфирга узатилган охирги сонини диққат билан томоша қилдим. Мақсадим – ОАВни тўртинчи ҳокимият даражасига кўтариш ҳақидаги гаплар доирасида кўрсатув орқали эътиборга молик жиддий ва таҳлилий фикрлар билдириладими ёки «ҳаммаси яхши бўлади» қабилидаги мулоҳазалар бериладими – шуларни билиш эди. Зотан, кўрсатув, исми жисмига монанд бўлган ҳолда матбуотнинг бугунги аҳволига оид жиддий таҳлилий мулоҳазалар беришини кутишга ҳаққим бор.

Кўрсатувда «бугунги кун журналистикасини ривожлантириш учун нималар қилиш керак» деган муҳим мавзу кўтарилди. Бошловчи Ориф Тўхташ «Тўртинчи ҳокимият»ни кўтаринки руҳдаги оташин сўзлар билан бошлади. Мустақиллигимизнинг ўн биринчи йилида яшаётган бўлишимизга қарамай, истиқлолга худди кеча эришганга ўхшаб, яна сийқаси чиққан гапларни такрорлади. Бошловчини тинглар эканман, ўн бир яшар болага худди чақалоқ билан гаплашгандек муомала қилаётганга ўхшатдим гапларини. Мустақиллик энг азиз неъмат, буни ҳаммамиз жуда яхши идрок этамиз. Лекин, асални керагидан кўп ейиш кишига ҳузур багишламаганидек, битта гапни йиллар давомида ҳадеб чайнайвериш шартмикан? Тўгри мавзуга ўтса бўлмасмиди? Ёки анъаналарни бузгиси келмай, кимларгадир ёқмай қолишдан чўчияптими?
«Тўртинчи ҳокимият»да Ўзбекистон жаҳон тиллари университетида халқаро журналистика факултети фаолият юритаётгани ҳақида хабар қилиниб, мавзу таҳлилий мақолалар ёзишга бориб тақалди. Сўз олган бир журналист «республика газеталари чет элларга мухбирлар юбориб, ўша жойлардан таҳлилий мақолалар эълон қилса» деган фикр билдирди. Буни амалга ошириш мушкуллиги, ҳамма гап иқтисодга бориб тақалишини айтди. Ва, шу билан чекланиб қўяқолди! Аслида, гап таҳлил ҳақида борар экан, нима сабабдан кўзга кўринган газеталар хорижий ўлкаларга ўз мухбирларини юборолмаётганини очиқ-ойдин таҳлил қилиб берса яхши бўларди. У эса, газеталар ўртасида рақобат бўлиши зарурлиги, турли сиёсий воқеалар ҳақида таҳлилий мақолалар ёза оладиган журналистлар кераклиги каби ҳаммага шундоқ ҳам аён бўлган гапларни такрорлади. «Нима учун газеталар бир-бирига ўхшаш, нега таҳлилий мақолалар доим бир ёқлама бўлади», деган саволлар яна жавобсиз қолди. Ҳолбуки, Президентимизнинг матбуотни эркинлаштириш тўгрисидаги охирги фикрларидан кейин томошабин худди ўша саволларга жавоб кутганди. 


Кўрсатувда фикр билдирган тажрибали журналистлар русча сўзларни қўшиб гапириши, «нимани нима қилса нима бўлади»га ўхшаш жумлаларни кўп қўллаши мени ҳайратга солди. «Глобализация», «авиакатастрофа» каби сўзлар ўзбек тилида «глобаллаштириш» ва «авиаҳалокат» бўлишини уларга эслатиб қўяман. Яхшиси, уларнинг огзидан чиққан ибораларнинг айримларини ҳукмингизга ҳавола қилай: «мана шу нималардан…», «қора қалпоқлик киши» (аслида «қорақалпогистонлик киши» бўлиши керак), «ўша жойда худога мурожаат қилганлиги (!?)…» 
Бошлиқларга, мансабдор кишилар ва расмий идораларга мурожаат қилиш ҳақида эшитганман. Лекин, оддий бир банданинг худога мурожаат қилиши?!… «Савол бериш осон – жавоб бериш қийин» деган эди бир бадиий филм қаҳрамони. Бошловчи интервью берадиган кишини қандай мезонларга кўра танлайди? Минглаб томошабинлар олдида чиқиш қилаётган тажрибали журналистда нутқ маданияти етишмаслигини қандай изоҳлаш мумкин? Мақсад - нима бўлса ҳам телевизорга чиқишми? Таъбир жоиз бўлса, тилни таргиб қилиш касби билан нон топаётган журналист ўзига нисбатан танқидий ёндашмас экан ундан яна қанақанги чуқур, таҳлилий ва танқидий мақола кутиш мумкин? 

«Тўртинчи ҳокимият»да янграган «ўзига хос» фикрлардан яна бири шундан иборат бўлдики, охирги пайтда матбуотда озми-кўпми танқидий мақолалар эълон қилина бошлаганининг сабаби… обуна мавсуми бошланиши билан боглиқ экан! Яъни, газеталар обуначини ўзига жалб қилиш учун мана шундай усулни қўллаётган эмиш. Бу мен учун бир кашфиёт бўлди! «Матбуот том маънода тўртинчи ҳокимият бўлишга интилаяпти, бундан кейин шундай бўлади ҳам», деган хомхаёл билан юрган эканмиз. Аслида, буларнинг ҳаммаси навбатдаги «кампания» экан… 


Яшасин кампаниялар!

